Gwerthu’r Tŵr Eiffel
Mae’n bwysig bod y siaradwr/cyfranwyr yn siarad yn ei/eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.

Sleid 1:Teitl: Victor Lustig 
Sleid 2:Llun o Victor Lustig
· Mae’n debyg nad ydych chi erioed wedi clywed sôn am ddyn o’r enw Victor Lustig. Ganwyd Victor Lustig yn Bohemia yn 1890, ond symudodd i fyw i Baris ac roedd yn teithio’n aml rhwng Paris ac Efrog Newydd. Roedd o wrth ei fodd yn twyllo pobl.
Sleid 3:Llun o bapur $100
·  ‘Con’ cyntaf Lustig oedd gwerthu peiriant oedd yn argraffu doleri. Roedd y peiriant yn argraffu un papur $100, wedyn roedd rhaid aros am chwech awr cyn gallai’r peiriant argraffu papur $100 arall. Talodd llawer o bobl arian mawr i Lustig er mwyn prynu’r peiriant; fel arfer roedden nhw’n talu dros $30,000. Ond, y gwir oedd fod Lustig yn cuddio 2 bapur $100 go iawn yn y peiriant, ac erbyn i’w prynwyr ddeall eu bod wedi cael eu twyllo, roedd Lustig wedi hen ddiflannu gyda’u harian.
Sleid 4:Llun o’r Tŵr Eiffel

· Ym 1925 roedd Ffrainc yn dlawd ar ôl y Rhyfel Byd Cyntaf, ac roedd talu i gadw’r Tŵr Eiffel mewn cyflwr da yn anodd iawn i ddinas Paris. Pan ddeallodd Lustig hyn, meddyliodd am ffordd i wneud arian. Ar ôl ffugio llythyrau gan y llywodraeth, rhoddodd wahoddiad i 6 o werthwyr  ‘scrap metal’ i gyfarfod cyfrinachol mewn gwesty. Esboniodd nad oedd Paris yn gallu fforddio cadw’r Tŵr Eiffel, a’u bod nhw am werthu’r Tŵr fel metel sgrap. Eglurodd bod rhaid i’r cyfarfodydd fod yn gyfrinachol oherwydd y byddai Ffrancwyr cyffredin yn erbyn y syniad o werthu’r Tŵr a’i dynnu i lawr.
· Aeth Lustig â’r gwerthwyr ‘scrap metal’ mewn limousine i weld y tŵr. Cytunodd un o’r dynion, Andre Poisson, i brynu’r tŵr, a rhoddodd ffortiwn o arian i Lustig. Pan sylweddolodd mai con/twyll oedd  y cyfan roedd ganddo ormod o gywilydd dweud wrth yr heddlu. Fis wedyn, ceisiodd Lustig werthu’r tŵr eto, ond y tro hwn fe glywodd yr heddlu am yr ymgais – er hynny llwyddodd Lustig i ddianc. 

· Bywyd o dwyllo oedd bywyd Lustig. Roedd e’n byw bywyd o gelwydd. Yn allanol roedd o’n edrych fel dyn busnes proffesiynol ac roedd pobl yn ei drystio, a dyna pam roedd o’n medru eu twyllo. Ond yn y diwedd cafodd ei ddal. Yn 1934 plediodd yn euog i argraffu arian ffug, a treuliodd 20 mlynedd yng Ngharchar Alcatraz. Bu farw yn 1947 mewn carchar yn Springfield, Missouri.
· Doedd pobl ddim yn gallu trystio Victor Lustig. Doedd o ddim yn cadw at ei air; roedd e’n byw bywyd llawn celwydd a thwyll. Ac mae’n rhaid i ni hefyd fod yn ofalus pwy dyn ni’n drystio. Mae pobl weithiau yn gallu ein siomi ni drwy rannu ein cyfrinach gydag eraill, neu ddweud celwydd amdanon ni. Rydyn ni hefyd yn siomi pobl eraill weithiau. Ond mae Cristnogion yn credu fod Duw yn wahanol.  Mae o’n haeddu ein tryst/ ein hymddiriedaeth ni. Dyma ddywed y Brenin Dafydd yn llyfr y Salmau (Salm 56:9-11):
...mae Duw ar fy ochr i. Duw, yr un dw i’n gwybod sy’n cadw ei air! Yr Arglwydd – dw i’n gwybod ei fod yn cadw ei air. Dw i’n trystio Duw, does gen i ddim ofn. Beth all dynion meidrol ei wneud i mi?

Gweddïwn: Ein Tad, mae’n hawdd i bobl eraill ein siomi ni, ac rydyn ni hefyd yn gallu gwneud camgymeriadau a siomi ein ffrindiau a’n teuluoedd. O Dduw, helpa ni i drystio’r bobl iawn a helpa ni i wneud penderfyniadau doeth. Diolch dy fod ti yn Dduw perffaith, sydd ddim yn gallu dweud celwydd, a dim ond i ni dy drystio di, wnei di byth ein siomi ni. Amen.

